«АЛЫПТААХ САҤА ДЬЫЛ» театрализованнай көстүү сценарийа 

(сцена Саҥа Дьыллааҕы темаҕа киэргэтиллэн турар, музыкальнай фон тыаһыыр )

Монолог  «Сибиинньэ». Сцена  кэнниттэн запись быһыытынан тыаһыыр. Айаал Никифоров пантомима  көрдөрөр. (оонньуур сибиинньэ, ведро)

Биирдэ күһүн сыа сиэхпин баҕаран, дьону үтүктэн, бытыылка саҕа быыкаайык сиьиинньэ оҕотун иитэ ыллым. Сибиинньэ оҕото кыратыгар наһаа үчүгэй буолар эбит. Ып-ыраас, муоһунан оҥорбут курдук лакированнай туйахтардаах. Дьиэҕэ киллэрэн муостаҕа ыытан кэбиспиппэр сүүрэн татыгырайан иһэн тиэрэ таһылла сытара бу баарга дылы. Дьэ сибиинньэбит оҕотун бастаан утаа үүтүнэн аһатарбыт, хоонньубутугар уктан утуйарбыт. Онтон эмээхсиним мэһэйэ бэрт диэн, хотоҥҥо уйа тутан, онно таһаардым. Аны ыалым аах эмиэ сибиинньэ оҕото иитэ ылбыттар. Көрдөххө онтуктарын күҥҥэ биирдэ-иккитэ эрэ аһаталлар. Ону даҕаны били иһит сууйбут ууларыгар үс-түөрт хоруоска сыыһа уста сылдьар буолар. Онтон мин куулунан комбикоруму сиэт да сиэт. Аны аһатарбар, миэнэ миэнин курдук, хотонум уота суох. Онон аһын сэрэх эрэ хоту кутан биэрэбин. Сибиинньэм оҕото алдьархай иҥсэлээхтик  аһыыр, айаҕын тыаһа олох ньап-ньаамырҕас, дьэ онон, арааһа. Улаатара буолуо диэн буолла. 
Саас кэлэн халлаан сылыйан, сибиинньэбин  таһырдьа  уйа тутан онно таһаарар буоллум. Хотоммор чугаһаан иһэн көрбүтүм, ыалым Куоста хотонун эркинин көтүрэ сылдьар. «Хайа, Куоста, то5о хотоҥҥун көтүрдүҥ», - диэтим. Киһим: «Ээ, ити  сибиинньэм ааҥҥа баппакка, хотонум эркинин көтүрэ сылдьабын». – диир. «Оо, ити уунан-хаарынан аһаппыта иччэ буолбут буоллаҕына, миэнэ баҕас киэнин икки гыммыт саҕа буолла ини» диэн баран, хотонум хас эркинин көтүрэрбин толкуйдуу, хотоммор ыстанным. Дьэ хотонум аанын аспытым, буоларын курдук хабыс-хараҥа, туох да көстүбэт. Илиим иминэн сибиинньэм уйатын буламмын, ыттан тахсан иһирдьэ ыстанным. Хонноҕум анныгар диэри сибиинньэм хойуутугар «чолк» гына түстүм. Кыһыны быһа ыраастаабатаҕым баһаамнаабыт эбит. Хонноҕум анныгар диэри хойуутун тэпсэ сылдьан сибиинньэм оҕотун көрдөө да көрдөө, ханна да суох, ыксаан умсан ыллым хайаатым. Ханна да суох. «Ханна барбыта буолла? Ээ, киирэн истэхпинэ ата5ым аннынан туох эрэ хара таһырдьа ыстаммыта ээ, арааһа, ити ыт киирэн сибиинньэбин сиэтэҕэ» диэтим да, таһырдьа ыстанан таҕыстым. Арай тахсыбытым доҕоор! Биир хайа эрэ омук боруода ыта мороччу көрөн баран турар эбит: «Бу ыт сиэтэ5э!» - диэт, тэптиэм! Онтум часкыйбытыгар, били бэйэлээх бэйэм сибиинньэм эбитин билэн кэлэйии бөҕөнү кэлэйдим. Атаҕа уп-уһун, бар түү, барыта бадараан, ыт саҕа. Олох да улааппатах. Хайдах гыныахпыный? Дьэ онон сибиинньэ кэлэр уонна кэлбэт дьонноох. (бу кэмҥэ сценаҕа пантомима быһыытынан дьээдьэ уонна сибиинньэ оонньоон көрдөрөллөр. Бүтэһигин диэки тахсан бараллар.) 

Сценка «Диктант». Сценаҕа Ийэ сибиинньэ  остуолга олорор, уола киирэр.
Ийэ: - Нохоо, бу туох ааттаах хара буорун саба бүрүнэн киирдиҥ?!
Уол: - Ээ, сэриилэһэ оонньоотубут. 
Ийэ: - Пахай да пахай! (күүскэ охсон тэбиир)
Уол: Айакка!  Киһини наһаа күүскэ охсума! 
Ийэ:  Буоргун тэбиибин дии, ханна сырыттыҥ?! 
Уол. Гришкалаахха каратены көрдүбүт. (салгыҥҥа тэбиэлэнэн, охсуоланан көрдөрөр) – Пыш, - паш, - бих. – бах... Маама, ынырыктык карателаһаллар. 
Ийэ. Чэ, чэ, тэбиэриһэн бүт. Диктааҥҥар эмиэ иккини ылбыккын! (уола истибэт). Нохоо, кэлэн олор диибин!!! (уола олорор). Ручкаҥ? (уол сиэбиттэн ручкатын ылан уурар, ийэтэ хаһыытыы түһэр). Бу оҕо эмиэ ручкатын кирбит!!! Дьэ. Накаас да накаас!!! Мин эйиэхэ баара-суоҕа икки эрэ хонуктааҕыта сабыс-саҥа ручканы атыыласпытым дии. Төһө эмэ этэбин ээ, киримэ диэн. Истибэт! Һы, аны бу тэтэрээккэр туох арыытын-сыатын  бистиҥ!? 
Уол. Бэҕэһээ эбэм аахха алаадьы сии олорон алҕаска тэтэррээппэр түһэрбитим. 
Ийэ. Накаас,  дьэ, накаас оҕо!!! Ол эмиэ аһыы олорон тоҕо тэтэрээттэнниҥ! Чэ диктаҥҥын суруй. (хаһыаты ылар). Маҥнай бастакы этиини бытааннык ааҕыам. Болҕойон иһит, онтон  ыксаабакка суруйаар (ааҕар).  Социалистическай Үлэ Геройа Петр Ионович Яковлев аатынан Амма-Наахара орто оскуолатын коллектива «Алыптаах Саҥа Дьылга» театрализованнй представления көр-дө-рөр. 
Уол. Аата уһунун. Суруйбаппын! (ручкатын быраҕар). 
Ийэ. Суруй диибин ээ. 
Уол. Учууталбыт маннык уһун тыллааҕы хаһан да суруттарбат ээ. Аҕыйах тыллааҕы суруйтара. Чэ. Холобура, «Күн көрдө. Саас буолла». Итинник курдук кылгас этиилэри суруйтарар. Уонна кини хаһыаттан буолбакка, кинигэттэн ааҕар. 
Ийэ. Чэ суру, суруй! Социалистическай Үлэ Геройа Петр Ионович Яковлев аатынан Амма-Наахара орто оскуолатын коллектива «Алыптаах Саҥа Дьылга» театрализованнй представления көр-дө-рөр. (ааҕан истэҕинэ сценаҕа П.И.Яковлев аатынан Амма-Наахара орто оскуолатын коллектива театрализованнай представлениятын көрдөрө киирэр). 

Сценка  “Балыыһа”. Сибиинньэ быраас, тыа сирин сибиинньэтэ. 
Быраас. Кэлэ охсубуттар дуу? (Өс саҕа буолар). 
Сибиинньэ. Дорообо. 
Быраас. Дорообо-дорообо, дорообоҥ баппатах буоллаҕына (сибиинньэ этээри гынан истэҕин аайы быһа түһэн иһэр)
Сибиинньэ. Тукаам, бу тыаттан балык...
Быраас. Аатыҥ, араспаанньаҥ, аҕаҥ аата? 
Сибиинньэ. Бу балык... (суумкатын көрдөрө сатыыр) 
Быраас. Аатыҥ, араспаанньаҥ, аҕаҥ аата?
Сибиинньэ. Оттон бу балык... 
Быраас. Аатыҥ, араспаанньаҥ, аҕаҥ аата?
Сибиинньэ. Нифинир Нуф Нафиович диэммин, суруйан кэбис. 
Быраас. Сааһыҥ хаһый? 
Сибиинньэ. Тукаам бу...
Быраас. Сааһыҥ хаһый? 
Сибиинньэ 40-м, суруйан кэбис. 
Быраас. Олор итиннэ. Билигин бэрэбиэркэлиэхпит. 

Сибиинньэ балыгын көрдөрө сатыыр. 
Сибиинньэ. Оттон бу балык...
Быраас. Олор диибин ээ! 
Сибиинньэ. Манна олоробун да? (олоппоһу ыйар)
Быраас. Итиннэ олороҕун. (сибиинньэ олоппоско лорор). Бу диэки көрдүбүт эрэ. (Сибиинньэ көрөр). Миигин буолбатах. Маны көр. (Уруучкатын ыйар). 
Сибиинньэ. Маны көрөбүн дуо? 
Быраас. Маны көрөҕүн. Үөһэ көрдүбүт, аллара көрдүбүт. (түргэнник илиитин хамсатар). Аата, өлбүт куоска хараҕар дылы буолан (суруйар). Тылгын көрдөр эрэ. 
Сибиинньэ. Тукаам, оттон бу табаарыспар... 
Быраас. Айаххын атан тылгын көрдөр? (киһи тылын көрдөрөр). Аата сүрүн. Ыт тылыгар дылы өрө салыбыраан түһэн (суруйар). Ити тылыҥ уруккуттан итинник салыбырыыр дуо? Сибиинньэ. Тойуом ити (туран кэлэр)
Быраас. Олор эрэ олор. (молотооҕунан тобукка охсор). 
Сибиинньэ. Айык-кыы! 
Быраас. Турдубут эрэ. (сибиинньэ турар). Илиигин өрө уун. Олордубут. 
Сибиинньэ (приседание оҥорон иһэн). Тукаам оттон бу... 
Быраас. Турдубут, олордубут. (сибиинньэ олоппоско олорор). Понятно. Психоз-невроз. (Сибиинньэтэ тартараары гынар. Сонун тимэҕин тыытар). Түүн хайдах утуйаҕын? 
Сибиинньэ. Оттон ити эмээхсиним... 
Быраас. Өйдөнөр. Көссүүлээх буоллаҕыҥ. Хайа. Бу туох ааттаах тимэхтэринэн оонньоон хаалла. Мааҕыын түөрт тимэхтээх этэ, билигин аҕыс эрэ тимэҕэ хаалбыт. (сибиинньэ ойон туран салыбырыыр). Медсестра! Медсестра! (Сибиинньэни таһааран биһэр). Арааһынай ыарыһахтар. 
Сибиинньэ кэнниттэн киирэн кэлэр. 
Сибиинньэ. Тукаам! Бу табаарыспар балык аҕаллым ээ. Балык!!! 
Быраас куотар. 
Сибиинньэ. Көрүҥ. Бу тыа сибиинньэтин тылбын ситэ этиппэккэ чуут балыыһаҕа ыыта сыстылар буолбат дуо, доҕоттоор!? 

Сцена кэнниттэн ведущай саҥарар: Саҥа дьыллааҕы остуоруйа көрдөрөллөр Амма-Наахаратааҕы участкуобай балыыһатын коллектива. 

Сценаҕа 3 сибиинньэлэр олоппоско олороллор. Сценка «Детсадка». Сибиинньэлэр ааттара иннилэригэр уонна кэннилэригэр сурулла сылдьар: 1.Ниф-ниф, 2.Наф-наф,  3.Нуф-нуф.

“Дуораанчык” о5о саадын коллектива представлениятын кередере киирэр

Сцена5а 3 сибиинньэлэр үһүөн тахсаллар.
Ниф-ниф:: - Хайоо, бу заалга киһи бөҕө мустубут дии?! 
Наф-наф: : - Туохха муһуннугут? Туох бырааһынньыга буоларый?
Нуф-нуф: - Ээ. Арба кэтэһиилээх Саҥа дьылбыт бырааһынньыга этэ дии. Биһиги сылбыт кэлэр дии. 
Ниф-ниф: - Ээ, кырдьык да5аны.  Дьэ эрэ до5оттоор! Биһиги бараммыт киэргэниэххэ, симэниэххэ. Билигин сотору Саҥа дьыл буолуо дии.  Мантан киэһэ танцы-манцы обниманцы ииндиинда. 

Тахсан бараллар. Ведущайдар киирэллэр.
Б: - Үтүө үөрүү аргыстаах, үтүө кэрэ киэһэнэн. Убаастабыллаах нэһилиэкпит дьоһун-мааны дьоно! Саҥа үүнэн иһэр 2019 сылы уруйдуу-айхаллыы көрсөр дьоро киэһэ бүгүн эһиэхэ эрэ ананар. 
А: - Бүгүҥҥү киэһэҕэ элбэҕи эрэйэр, үлүскэннээх үлэҕитин умнан, оонньуу-көр доҕордоох, ырыа-тойук аргыстаах, үҥкүү-битии үктэллээх, эриэккэс эҕэрдэ эҥээрдээх үтүө киэһэҕэ олоро дуоһуйа сынньанаргытыгар ис-сүрэхтэн баҕарабын!  
Б: - Өссө төгүл Саргылаах Саҥа дьыл салаллан иһэринэн итии-истиҥ үс сүрэхтэн эҕэрдэ!  
А: -Батор, дьэ бу кэлэн иһэр 2019 сыл символа ханнык кыылын билэ5ин дуо? 
Б: - Билии бөҕө буоллаҕа дии. Үүнэн иһэр 2019 сыл – Сибиинньэ сыла буолар. Анжелика, онтон эн сылын ханныгый? 
А: - Мин, ____ сылыгар төрөөбүтүм. Ону тоҕо билэ сатаатын? 
Б: - Көр эрэ, бу миэхэ кэлэр сыл гороскоба баар. Дьэ ол Сибиинньэбит тугу бэлэмниир, тугу тосхойор эбитий? Сулус суһумнуу сыдьаайар сырдыга тугу сипсийбитэ барыта манна суруллубут. 
А: - Чэйиҥ эрэ доҕоттоор, өрөйөн-чөрөйөн, болҕойон истиэҕин. 

(Сылларынан гороскоп видеота көстөр)



Б: - Бары бол5ойон истибиккит буолуо диэн олус эрэнэбит. 
А: - Ол курдук кэлэр сыл биһиэхэ барыбытыгар үгүс үтүмэн үөрүүнү, дьолу-саргыны эрэ аҕалыа диэн баҕа санаа бастыҥын этэбит. 


(Сыана кэтэҕиттэн сибиинньэлэр мишуранан киэргэнэн,  кэпсэтэллэрэ иһиллэр, киирэллэр) 
Ниф-ниф: - Оо, дорооболоруҥ! 
МБ: - Дорооболоруҥ! 
(Киирэн илии тутуһаллар, кыыһы илиититтэн сыллылллар)

Наф-наф: - Уу, дьэ бу биһиги таҥнан-симэнэн,  киэргэнэн аҕай кэллибит дии. Дьэ таҥас бөҕө ыһан-тоҕон, былдьаһан дьаабылланныбыт аҕай. 
Нуф-нуф: - Дьэ хайдах дьаабылламмыппытын видеонан устубуттара буолуо. Мааҕыын биир киһи сотовайынан уста турар этэ. Уже ватсапка тарҕанна буолуо. 

(Экраҥҥа сибиинньэлэр таҥас былдьаһа, таҥна сылдьаллара көстөр) 
Ниф-ниф: - Барыта эн бытта! Ити таҥаһы мин кэтиэхтээх этим, ону эн дэлби былдьаһан. 
Наф-наф: - Чэ-чэ, ким эрдэ төрөөбүт ол ылыахтаах буо.
А: - Сеп, чэ уоскуйун. Дьону үргүтээри гынныгыт. Биһиэхэ  манна саҥа дьыллаа5ы шоу буола турар, как раз Эһиги тускутунан гороскоп аа5ан бүттүбут.  Кэлбиккитигэр махтал. Хата эҕэрдэҕитин тиэрдин. 
Нуф-нуф: - Күн сирин үтүө дьоно! 
Күн сирин көҥүл дьоно! 
2019 – биһиги сылбыт эһиэхэ элбэх саҥаны аҕаллын, доруобуйаҕытын тупсардын, дхуоккутун улаатыннардын, үөрэҕи-үлэни үмүрүттүн, үөрүүнү-көтүүнү үксэттин, быстан бараммат быйаҥнанын, уйгу быйаҥ олохтонун, өрүү чэгиэн-чэбдик буолун – диэн алгыс баҕа санаабытын тиэрдэбит! 
А: - Истиҥ иһирэх тылларгытыгар махтал буоллун! 
(ол кэмҥэ 1-кы ыытааччы сотовая тыаһыыр... фон музыка- сотовай тыаһа)
Б: - Хайа ким сотовайы тыаһыырый? Олох даҕаны бэйэм сотовайым тыаһыыр эбит дии, бачча ыксалга ким эрийдэҕэй? Алло, истэбин. Кимий? 

(Тымныы оҕонньор кэлэн иһэрин инфо этэллэр).
(видеосюжет көстөр - атынан Тымныы оҕонньор, Хаарчаана айаннаан иһэллэрэ көстөр)

А: - Хайаа о5онньорбут айаннаан иһэр, көрүүй ол. 
Б: - Маша, кэлэр чаастара туолбут эбит. Маарыҥҥыттан чаһыбын көрөр соло да суох. 
· Уу, кэллилэр. Кэллилэр. Ыксыахха. 
А: - Чэйиҥ, кытаатыаххайын күндү доҕоттоор! Биир, икки, үс диэн баран ытыспыт тыаһын харыстаабакка, Тымныы Оҕонньору уруйдаан-айхаллаан ыҥырыаххайын. Бэлэмҥит дуо?! Саҕалаатыбыт!!! 
Бары: Биир, икки, үс, Тымныы Оҕонньор! (3 төгүл хаһыытыыллар). Хаарчаана! (3 төгүл). 

(фон, музыка – буурҕа тыаһа, саҥа дьыллааҕы)

А:         - Аар Саарга аатырбыт тымныылаах, 
Айыы дойдутун киэҥ иэнинэн, 
Уһун сыралаах айаны айаннаан,
Толоон, сыһыы кэриитинэн, 
Тайҕа киэҥ киэлитинэн, 
Томороон тымныыны тулуйан, 
Тиийэн кэллилэр биһиэхэ 
Тымныы оҕонньор сиэн кыыһынаан Хаарчааналыын! 
(Заалаҕа киирэн кэлэллэр. Ытыс тыаһа ньиргийэр... Сыанаҕа тахсаллар)

ТО: - Дорооболоруҥ! Амма-Наахара нэһилиэгин дьоно-сэргэтэ. Аар саарга аатырбыт тымныылаах, Айыы дойдутун киэҥ иэнинэн, уһун сыралаах айаны айаннаан, эргэ дьылы атаараары, саҥа сылы көрсөөрү тиийэн кэллибит биһиги. Кэм кэрдии ааһара түргэнин. Эһигини көрөн олус да үөрдүм, дьолунан туоллум! 
Х: - Саргылаах Саҥа Дьыл үүнэр, үтүө-кэрэ киэһэтинэн! 
Саҥа Дьылбыт салаллан, 
Саҥа саҕах арыллан, 
Саҥа кыайыы кыайыллан, 
Саҥа кирбии ылыллан, 
Саҥа үөрүү саҕыллан, 
Саргы-дьаалы буолуохтун! 
А: - Ытыктабыллаах Тымныы О5онньор, кэрэчээн Хаарчаана, сыралаах айаны айаннаан сылайан-элэйэн кэллэххит, дьоллоох киэһэбит программата өссө да уһун-киэҥ. Онон дуоһуйа сынньанаргытыгар. Аналлаах миэстэлэргэ олороргутугар көрдөһөбүт. Биһиги эһиэхэ анаан сюрпризтаахпыт. 
Б: - Билигин эһиэхэ анаан бу кэлэн иһэр сыллар хаһаайыттарын конкурстарын көрүөхпүт-сэргиэхпит.
А: - Дохсун ытыс тыаһынан «ТРИ поросёнка» түөлбэлэринэн ыытыллар саҥа дьыллааҕы конкурспутун саҕалыырбытын көҥүллээн.  

«Три поросенка» түөлбэлэринэн сибиинньэлэр конкурстара 
Дьүүллүүр сүбэ түмүгү таһаарар
Тымныы оҕонньор, Хаарчаана тыл этэллэр 

ТО: Күндү доҕоттоор! Дьэ биһиги барар чааспыт тигинээн тиийэн кэллэ. Араас кэлэн иһэр сылбыт хаһаайыттарын көрдүбүт, иһиттибит. Кинилэр талааннарын, көрдөрүн сэҥээрдибит. Бар дьоммор баҕарыа этим кэлэр саҥа дьыл эһигини ырыа-тойук аргыстаах, үөрүү-көтүү үктэллээх көрүстүн. Ааспыт сыл аһыыларын умнуоҕун, сыыһаларын кыйдыаҕыҥ. Кэрэ кэми кэһии гынан илдьэ сылдьыаҕыҥ, эһиги олоххут сырдыгынан сыдьаайдын, толору астаах остуол. Үрдүк таһаарыылаах үлэ, элбэх доҕор-атас арыаллаатын. Уруй үүнэр сылга, Айхал кэлэр кэмҥэ! 
Х: - Дьоллоох-саргылаах буолун бар дьонум!!! 
Б: Быраһаайдарыан! Аныгыскы көрсүөххэ диэри! 

Тымныы Оҕонньор, Хаарчаана тахсаллар. 
А:         - Уот араас өҥүнэн дьиримнээн 
Мууһунан дьиктини оҥортоон, 
Сынньалаҥ киинигэр ыҥыртаан, 
Кыайыыны, үөрүүнү аҕалан 
Саҥа дьыл сандааран эн кэллиҥ. 
Б  :        - Халыҥ хаар үллүктээх хайаттан 
Харыйа мас киирэн киэргэммит, 
Этиэхтэн эриэккэс лабаатын 
Эргиччи иилинэн симэммит. 
А:          - Ол тула эгэлгэ маскараат 
Оһуокай тойугун тарпыттар,  
Курунтан куобахтар ыалдьыттаан 
Кулгаахтыын чөрөһө хаампыттар. 
А: - Күндү көрөөччүлэрбит! Билигин «Саҥа Дьыл дьэрэкээн көстүүтэ» биирдиилээн маскарад конкурсун саҕалыырбытын көҥүллээн! Сценаҕа көрсүөҕүҥ дохсун ытыс тыаһынан биһиги маскарадтарбытын!

Испанскай музыканан сибиинньэ маскарадтара тахсар көрдөрөллөр. 
Ол кэннэ индийскэй, аныгылыы, ламбада музыкаларыгар 6-тыы маскарадтар уочаратынан тахсан көрдөрөллөр. 
Б: - Саҥа дьылбыт киэһэтэ 
Остуоруйа кэриэтэ. 
Курант тыаһын кэрэтэ 
Саҥа сылбыт бэлиэтэ. 
А: - Ситиһиини, тапталы
Чэгиэн-чэбдик сылдьыыны, 
Элбэх үбү-харчыны 
Саҥа сылбыт аҕаллын! 
Б: - Уруй-айхал буолуохтун, 
Үөрүү үүнэ туруохтун! 
Баҕа санаа туолуохтун,
Бары дьоллоох буолуоҕуҥ! 
А: - Саҥа 2019 сыл үүнэн эрэринэн эһигини эҕэрдэлээтэхпит буоллун! 

(квартет толоруутугар «Саҥа дьылынан» ырыа)

Б: - Саҥа дьылынан! Саҥа дьолунан! Эҕэрдэ тылын бэриллэр «Амма-Наахара нэһилиэгэ» МТ баһылыгар Мария Романовна Захароваҕа. 

А: - Бар дьонун Саҥа дьыл чугаһаабытынан эҕэрдэлиир 
__________________________________________________________________________

Музыкальнай нүөмэр

Б: - Саҥа дьылынан эҕэрдэ тыл бэриллэр Улуус мунньаҕын депутатыгар Сахайаана Иннокентьевна Михайловаҕа. 

А:         - Сана Дьылбыт кэлиитин
Өрөгөйдүү көрсүө5үҥ,
Сырдык кэрэ санаанан
Салайтарар буолуо5ун.
Саҥа Дьыл! Саҥа Дьыл!
                   Дьикти кэрэ Саҥа Дьыл!
Үүнэн эрэр Саҥа дьылынан музыкальнай эҕэрдэ! 
Александр З., Светлана З. «Оччо5о»

А: - Дьэ эрэ күндү көрөөччүлэр! Кэтэһиилээх, долгутулаах кэммит тиийэн-тиксэн кэллэ. Билигин сценаҕа ыҥырабыт бүгүҥҥү күрэхтэрбит түмүгүн билиһиннэрэригэр «Түмэн» сынньалаҥ киинин директарын Сардаана Константиновна Лебедеваны.  
(фанфар тыаһыыр, наҕараадалааһын)

Б: - Күндү көрөөччүлэр. Истиҥ истээччилэр... кулгаахпытын өрөтөн-чөрөтөн, харахтарбытын кэҥэтэн бары болҕойуҥ! 
А: - Бүгүн эрэ, бу чааска эһиэхэ эрэ анаан саҥа дьыллааҕы “ЛОВИ УДАЧУ” киирии билиэтинэн сүүйүүлэрбитин оонньоторбутун көҥүллээн. 

Киирии билиэтинэн сүүйүүлэри оонньотуу

[bookmark: _GoBack]А: - Күндү бар дьоммут! Өссө төгүл Уруй-айхал буолуохтун! Уонна баҕарабын чэгиэн чэбдик доруобуйаны, үлүскэннээх үлэҕитигэр үрдүк ситиһиилэри, кэнчээри ыччаккыт кэхтибэтин, дьиэ кэргэҥҥитигэр нус-хас олоҕу, быстан бараммат быйаннаныҥ, санаабыккыт сатаннын, толкуйдаабыккыт тобулуннун, аламаҕай аймахтары, эрэллээх доҕоттору, ырыа курдук ыраас олохтонун, олоҥхо курдук уһун үйэлэнин, өрөгөйгүт үрдээтин. Дьол-саргы тосхойдун!  Үүнэн эрэр саргылаах Саҥа сылынан!
Б:- Күндү көрөөччүлэрбит  аныгыс сылга көрсүөххэ диэри! 

